
					Gwirwyd y dudalen hon


Gwagedd mawr rhoi serch a bryd

Ar olud byd a'i wychder,

Hedeg ymaith y mae'n hamser,

Ar ein hoedl na rown hyder;

Pa mor ofer yw ymrwyfo

Am ormodedd, yn y diwedd a'n gadawo?

Ffol i ddyn roi 'i goryn gwan

Yn filwr dan ofalon

Tra f'o conglau yn ei galon

Anostegol nid oes digon

Bydol union a'i bodlona,

Pethau'n darfod, ansawdd ammod, hyn sydd yma.

Ni wnaed ini mo'r byd un waith,

Na ninau i'r byd awch unfryd chwaith,

Ond er ein tywys ar ein taith

Drwy'r dyrys maith daearol;

Bod yn fyr o'r byd anfarwol

Yw ei flysio'n rhy aflesol;

Dodrefn benthyg oll sydd ynddo,

Mae da'r byd i gyd i'w gado;

Prin cawn o hono, cofiwn hyny

Letty priddfedd i deg orwedd wedi ei garu:

Noeth y daethom megys Io,

A noeth yr awn i nyth o ro,

Ein neges yma trigfa tro

Ail geisio nefol gysur;

Cyn i'n dydd hwyrâu yn rhyhwyr,

Cyn machludo haul ein hawyr,

Yn ein gwisg gochelwn gysgu,

Gwaedd ar haner nos sy'n nesu;

Dyn ni phery mewn hoff hiroes,

Ceisiwn felly, Amen lynu mewn ail einioes.

